
ЗАХИДАЛ 43

	 

	ХАРШАВАРХАН БА СЮАНЬ ЦЗАН

	 

	1932 оны тавдугаар сарын 11

	 

	Одоо дахиад Энэтхэг рүү оръё. Хүннү ялагдан зайлсан боловч тэдний олон хүн манай орны янз бүрийн газар үлдэж хоцорчээ. Баладитьягиин дараа Гуптүүдийн их эзэнт улс мөхөж, Умард Энэтхэгт олон янзын улс, хэмжээгүй эрхт хаант улсууд тогтож байв. Өмнөдөд Пулакешин Чалукийн эзэнт улсыг байгуулжээ. 

	Канпураас холгүй Канауж гэж жижиг хот байдаг. Канпур одоо том хот боловч түүнийг фабрикийн яндангууд бохирдуулжээ. Харин Канауж бол хэмжээгээрээ эртний байдлаасаа нэг их ихсээгүй аятайхан газар байгаа юм. Гэвч миний ярьж буй тэр эрт дээр үед Канауж яруу найрагчид, уран зураачид, гүн ухаантнаараа нэрд гарсан их том нийслэл хот байв. Гэтэл Канпур бий болоогүй, түүнээс олон зуун жилийн хойно байгуулагдсан юм. 

	Канауж гэдэг бол орчин үеийн нэр юм. Хотын жинхэнэ нэрийг Каньякубжа буюу «бөгтөр хүүхэн» гэдэг юм. Урьд цагт нэг мэргэн хүн гомдсондоо хорсон унтууцаж хааны зуун охиныг хараал хийж, цөмийг нь бөгтөр болгосон гэдэг домог байдаг. Тэр цагаас хойш тэдний амьдран сууж байсан тэр хотыг «бөгтөр хүүхнүүдийн хот» Каньякубжа хэмээн нэрлэх болсон ажээ. 

	Гэвч бид түүнийг товчийг нь бодож Канауж хэмээн нэрлэе. Хүннү Канаужийн ванг алж түүний гэргий Ражашрийг олзлон авчээ. Тэгмэгц Ражашрийн ах Ражавархан дүүгээ аврахын тулд Хүннүтэй тулалдахаар морджээ. Ражавархан Хүннүд цохилт өгч чадсан боловч урвагчдад алуулсан байна. Тэгэхийн хамт Харшавархан гэдэг дүү нь эгчийнхээ хойноос явжээ. Хөөрхий тэр эмэгтэй ууланд зугтан гарч амжсан боловч тарчлан зовсноосоо болж амиа хорлохоор шийджээ. Тийнхүү түүнийг галд шатаж үхэхээр яг зэхээд байтал Харша амжин очиж амийг нь аварсан юм гэж ярилцдаг билээ. 

	Харша эгчээ олж авч амийг нь аварсныхаа дараа урван тэрсэлж ахыг нь алсан муу ванг олж залхаахаар шийдсэн байна. Тэр түүнийг залхааснаар барахгүй тэнгисийн эрэг дагуу бүх нутгийг өмнө зүгт Виндхъя уул хүртэл Умард Энэтхэгийг нийтэд нь эзлэн авчээ. Виндхъя уулын чанад оршин байсан Чалукийн эзэнт улс л түүнийг зогсоожээ. 

	Харшавархан Канаужийг нийслэл хотоо болгожээ. Тэр өөрөө яруу найрагч, жүжгийн зохиолч хүн байсан агаад яруу найрагч, уран зураачдаар өөрийгөө хүрээлүүлэн Канауж нэрд гарсан хот болжээ. Харша буддизмын үнэнч шүтлэгтэн байв. Биеэ даасан шашны хувьд буддизм Энэтхэгт сулран улмаар бярманы шашинд ууссан юм. Тийм болохоор Харша буддизмд шүтэгч Энэтхэгийн сүүлчийн их хаан байсан биз. 

	Чухамхүү Харшийн хаанчлалын үед бидний нөгөө хуучин танил Сюань Цзан Энэтхэгт иржээ. Тэр буцах үедээ жуулчлалынхаа тухай бичсэн номд Энэтхэг болон Энэтхэгт очих замдаа тааралдсан Төв Азийн орнуудын тухай олон мэдээ сэлтийг өгүүлжээ. Тэр буддын их шүтлэгтэн бөгөөд ариун нутгаар явж, буддын ариун судар олж авахаар ирсэн байв. Тэр их Говийг туулан өнгөрөх замдаа Ташкент, Самарканд, Балх, Хотон, Яркенд зэрэг олон хотод очжээ. Тэр бүх Энэтхэг орноор аялж, Цейлонд ч очсон байж болох юм. Тэр очсон орнууддаа нүдээр үзсэн зүйлс, гайхалтай сайхан тэмдэглэл, Энэтхэгийн янз бүрийн нутгийн ард түмний шинж байдлыг өнөөдөр харахад ч үнэн байдлаар зураглан харуулсан дүрслэл, Будда ба хоншим бодисадвагийн ид шидийн тухай дуулж сонссон олон янзын үлгэр домог, зөгнөлт түүх тэр бүхнийг багтаасан сонин сайхан номыг үлдээжээ. Зэс ялтас бүслэн бэдэн явагч «нэг цэцэн мэргэн хүний» тухай тийм нэг гайхалтай түүхийг би чамд ярьж өгсөн шүү дээ. 

	Тэр Энэтхэгт, ялангуяа Паталипутраас холгүй орших Наландын гайхамшигт их сургуульд олон жил байжээ. Домогт гардгаар их сургууль ба хийд хоёр хамтарсан байсан Наландын их сургуульд арван мянга хүртэл оюутан, лам нар шавилан сууж байжээ. Тэр бол бярманы лам нарын гал голомт болж байсан Бенарестай өрсөлдөгч буддагийн боловсролын том төв нь байв. 

	Энэтхэгийг Инду буюу Сарны орон гэж байсныг би нэг удаа чамд ярьж байсан. Сюань Цзан энэ тухай бас өгүүлэн тэр нэр Энэтхэгт хэчнээн зохицсоныг яруу сайхнаар гаргаж бичсэн байдаг. Бодвол Нарыг хятадаар Ин˗ту гэдэг байх. Тэгэхлээр чиний нэрийг хятад болгоход мөн хялбар аа!

	Сюань Цзан Энэтхэгт 629 онд иржээ. Хятадаас жуулчлалаар гаран явах үедээ тэр хорин зургаан настай байжээ. Түүнийг маш өндөр, гоё сайхан хүн байсан гэж эртний хятадын он дарааллын бичигт дурдсан байдаг. «Тэр цог мэт гялалзсан нүдтэй, өнгөлөг жавхаалаг гоё цэмцгэр биетэй, туяарсан сайхан царайтай, дунд нь бадамлянхуа цэцэг намирсан ариун усны долгион мэт бадарсан сайхан толиотой билээ». 

	Тэрээр хэдийгээр хятадын эзэн хаан соёрхон таалаагүй ч гэсэн буддын шашны санваартны шар тэрмэн жанч өмсөн гав ганцаар уртын жуулчлалд гарсан байна. Тийнхүү арай ядан амьд мэнд их Говийг туулан түүний захад орших Турфаны хаант улсад хүрчээ. Цөл говийн дунд орших тэр хаант улс гайхам сайхан соёлтой байв. Одоо тэр нутаг археологичид, хуучны зүйл сонирхогчид эртний түүхийн малтлага хийдэг эл хуль газар болжээ. Харин долоодугаар зууны үед Сюань Цзаныг түүгээр явж байх үед тэнд амьдрал оргилон буцалсан, өндөр соёлтой байв. Тэр нь Энэтхэг, Хятад, Перс, тэр ч байтугай Европын зарим хэсэг нийлэн хосолсон гайхам сайхан соёл байлаа. Тэнд буддизм хөгжин байсан ба самгарди соёлын ачаар Энэтхэгийн нөлөө илтэд туссан байв, тэглээ ч оршин суугчдынх нь аж төрөх ёсонд Хятад, Персээс зээлдэн авсан зүйл илүү их байв. Тэдний хэл монгол хэл байх ёстой гэж бодмоор байтал тийм биш, Европын кельт хэлийг олон талаар санагдуулсан индо˗европ хэл байв. Чулуун дээр зурсан тэдний сүг зургууд европ маягийн дүрүүдийг их гаргасан байдаг. Будда ба хоншим бодисадва, бурхан дагинасын гоё сайхан дүрслэл зураг их бий. Дагинас нь энэтхэг хувцастай, эсхүл грек маягийн малгай, өмсгөлтэй, өөрөөр хэлбэл францын шүүмжлэгч ноён Груссийн хэлснээр «индустаны уран гоолиг, эллиний хурц тод, хятадын дур булаам байдал нийлэмжтэйеэ хосолсон» байдаг байв. 

	Турфан гэж одоо бий, түүнийг чи газрын зураг дээрээс олж болно. Тэр бол жижиг газар л даа. Харин өнө эртийн тэр долоодугаар зууны үед тийш арвин уст соёлын урсгал цутган орж нийлэн бүхэл бүтэн том соёл бүрэлдэн тогтож байсан нь сонирхолтой!

	Бадарчин Сюань Цзан Турфанаас цааш хөдөлж баялаг сайхан соёл иргэншилтэй, хөгжимчид хийгээд гоё сайхан эмэгтэйчүүдээрээ алдаршсан Төв Азийн нэг том төв болох Кучэд очжээ. Кучийн шашин ба урлаг Энэтхэг гаралтай, түүний соёл ба худалдаанд бас Ираны ул мөр үлдсэн байдаг. Харин хэл нь самгарди, эртний перс, латин, кельт хэлтэй нэг төрөл байв. Бас нэг сонин хослол!

	Сюань Цзан тэндээс цаашаа Төв Азийн ихээхэн хэсгийг эзэмшигч буддын шашинтан Их хан амьдран байсан түрэг нутгаар аялжээ. Сюань Цзан бараг мянган жилийн өмнө явж өнгөрч байсан Александр Македонскийн тухай дурсгалын зүйл ихтэй эртний хот болох Самаркандад очсоныхоо дараа Балхыг дайран Кабул голын хөвөөг дамжин Кашемир ба Энэтхэг рүү явжээ. 

	Тэр бол Хятад улс соёл иргэншлийн талаар дэлхийн тэргүүний орон болсон түүний нийслэл хот Сиань˗фу урлаг, шинжлэх ухааны төв болж байсан Тан улсын хаанчлалын эхэн үе байв. Тийм учраас Сюань Цзан өндөр соёл иргэншилтэй орноос ирсэн тэр өндөр шалгуураар жишиж зэрэгцүүлэн үзэж байсныг чи санах нь чухал. Тийм болохоор Энэтхэгийн байдлын тухай түүний ярьсан зүйл маш чухал, үнэ цэнтэй юм. Энэтхэгийн ард түмэн, удирдах ёсны тухай тэр их л бахдан өгүүлсэн байдаг. «Жирийн хүмүүсийн хувьд гэвэл тэд цагаан цайлган сэтгэлтэй мөртөө үнэнч, шулуун шударга. Мөнгөнд овжин шунахай биш, хэрэг шүүхдээ хянуур. Удирдах ёс нь эрс шууд, ихээхэн өгөөмөр, зөөлөн зан байдалтай. Гэмт хэрэгтэн, үймүүлэгчид гэж олонгүй, тэд зөвхөн хааяа нэг тайван байдал алдагдуулна» гэж тэр өгүүлжээ. 

	Цааш нь: «Удирдах ажлыг сайн санааны үүднээс гүйцэтгэх учир гүйцэтгэн захирах үүрэг нь энгийн. . . Хүмүүсээр албан журмын хөдөлмөр үл хийлгэнэ» гэжээ. 

	«Нэгэнт тийм болохоор ард түмэнд ногдох албан татвар бага, хувийн өргөл барьц барих явдал ч ихгүй. Газрынхаа үр шимийг хүн бүр амгалан тайван амсаж, гэдсээ тэжээхийн тулд л газраа боловсруулна. Хааны газар дээр ажилладаг хүмүүс авсан ургацынхаа зургааны нэг хувийг гувчуур болгон өгнө. Наймаа арилжаа хийдэг худалдаачид гэрээ хэлэлцээ хийх зэрэг ажлаар ирж, очин байна» гэсэн байлаа. 

	Сюань Цзаны олж харснаар ардын боловсролын ажлыг сайн зохион байгуулдаг, хүүхдийг бага наснаас нь сургаж эхэлдэг байжээ. Охид, хөвүүд цагаан толгой үзэж дууссаныхаа дараа долоон настайдаа таван шастир судлах ажилд ордог ажээ. Бидний одоогийн ойлголтоор «шастирууд» гэдэг бол цэвэр шашны судар юм, харин тэр үед бүх талын мэдлэг гэсэн ойлголт байв. Жишээ нь дээрх таван шастир гэдэг нь: а) үсгийн дүрэм; б) урлаг ба гар үйлдвэрийн мэдлэг; в) анагаах ухаан; г) логика; д) гүн ухаан байв. Эдгээр хичээлийг их сургуулиудад үргэлжлэн судалж их төлөв гучин насандаа үзэж дуусдаг байжээ. Зөвхөн цөөн хүн л арай гуч хүрэлгүй үзэж дуусдаг байсан биз. Бодвол анхан шатны сургалт их дэлгэрсэн байж таарна, яагаад гэвэл багш нар нь цөм лам хуврагууд байсан ба тэд элбэг байдаг байв. Энэтхэгийн ард түмэн сурч боловсрохыг их эрмэлздэг байсныг Сюань Цзан ихэд бишрэн бахдаж түүнийгээ номдоо олон удаа давтан бичжээ. 

	Сюань Цзан Праяга (Аллахабад хотын эртний нэр) хотод болж байсан том баяр наадмын (мела) тухай бичсэн байдаг. Мянга гурван зуун жилийн өмнө Сюань Цзаны очиж үзэж байсан тэр баяр наадам бол бүр эрт ведийн үеэс уламжилж ирсэн эртний баяр наадам байсныг чи бүү мартаарай. Өнө эртний тэр цагтай зүйрлэвэл манай Аллахабад дөнгөж өчигдөрхөн үүсжээ. Түүнийг дөрвөн зуун жилийн өмнө Акбар үндэслэн байгуулсан юм. Праяга бол түүнээс эртний хот, гэтэл мянган жилийн турш Ганга ба Жамна мөрний бэлчир дээр жил бүр олон сая хүнийг уулзуулан байдаг тэр та ах хүч бүр ч эртний уламжлалтай юм. 

	Харша хэдийгээр буддын шашинтан хүн байсан ч гэсэн индустаны тэр уламжлалт баяр наадамд очиж байсан тухай Сюань Цзан тодорхой өгүүлжээ. Түүний нэрийн өмнөөс гаргасан эзэн хааны зарлигт тэр баяр наадмын үеэр «таван Энэтхэгийн» бүх ядуу доройсыг гэртээ зочлон ирэхийг урьсан байлаа. Тэр бол эзэн хаан хүн ч гэсэн аригийг нь даахын аргагүй зориг гаргасан урилга байв. Маш олон хүн ирснийг ярихын хэрэг юун. Өдөр бүр зуун мянган хүн Харшагийнд зочлон хоол идэж байсан гэсэн домог бий. Тэр баяр наадмын үеэр Харша таван жил тутам нэг удаа алт, үнэт чулуу, торго зэрэг ер өөртөө байгаа бүх хөрөнгө баялгаасаа илүү гарган хүмүүст тараан өгч байжээ. Тэр ч байтугай хааны титэм, үнэтэй сайхан хувцсаа хүртэл тарааж өгөөд Ражашри эгчээсээ ерийн хуучирсан хувцас авч өмсөж байжээ. 

	Буддын шашинтны хувьд Харша хоолонд хэрэглэх зорилгоор адгуус мал алахыг хориглосон байв. Буддагийн үеэс хойш цагаан хоол улам их хэрэглэх болж байсан учир бярманууд түүнийг нэг их эсэргүүцдэггүй байв. 

	Сюанийн номд бас нэг хачин мэдээ байдгийг дурдахад чамд сонин байж магад. Энэтхэгт хэн нэгэн хүн өвчлөх аваас нэн даруй долоо хоног мацаг барьдаг байсныг тэр өгүүлжээ. Ихэнх хүн мацаг барих хугацаанд эдгэрдэг байжээ. Хэрэв тэгээд эдгэрэхгүй бол эм уудаг байв. Тэр үед өвчлөх явдал нэг их гардаггүй байсан биз, эмчийн хэрэгцээ ч их байсан нь юухан бол!

	Тэр үеийн Энэтхэгийн нэг гайхамшигтай чанар бол эрх баригчид ба цэргийн хүмүүс соёл, боловсролтой хүнийг асар их хүндлэн үздэг байсан явдал мөн, Энэтхэг, Хятадад мугуйд хүч, эд баялгийг биш, харин эрдэм мэдлэг, соёлыг хүндтэй байранд зориуд тавихыг хичээх явдал их амжилт олж байв. 

	Сюань Цзан Энэтхэгт олон жил суусныхаа дараа умардын уулсыг дамжин эх нутагтаа буцжээ. Тэр замдаа Инд мөрөнд живэх шахаж, үнэтэй сайхан олон номоо усанд алджээ. Гэвч их хэмжээний гар бичмэлээ аваачиж чадсан бөгөөд олон жил сууж түүнийгээ хятад хэлнээ орчуулжээ. Түүнийг буцаж ирэхэд нь Тан улсын эзэн хаан Сиань˗фу хотод элэгсэг дотно хүлээн авсан ба чухамхүү тэр хаан жуулчлалынхаа тухай ном бичихийг Сюань Цзанд даалгажээ. 

	Сюань Төв Азид байсан түрэгүүдийн тухай бас бичсэн байв. Тэрхүү аймаг хожим нь өрнө зүг хөдөлж олон вант улсуудыг бут цохиж байжээ. Төв Азид хааяагүй байсан буддын сүм хийдүүдийн тухай тэр бас бичсэн байв. Буддын сүм хийдүүд Перс, Ирак буюу Месопотам, Хорасан, Мосуль, Сирийн хил хүртэл хааяагүй байсан ажээ. Сюань персийн ард түмний тухай бичихдээ, персүүд «боловсролд санаа тавьдаггүй боловч нарийн урлагт өөрсдийгөө бүрэн зориулсан байв. Тэдний хийж бүтээсэн бүх зүйлийг хөрш орнууд нь өндөр үнэлдэг байв» гэжээ. 

	Тэр үеийн жуулчид гэж гайхалтай хүмүүс байжээ! Африкт, эсхүл Умард ба Өмнөд туйлд хийдэг өнөө үеийн жуулчлал ч гэсэн дээр цагт хийж байсан холын их жуулчлалын дэргэд юу ч биш юм. Тэд бүх хань нөхдөөсөө тасран уул, цөл гатлан холын хол газар олон жилээр жуулчлан явдаг байлаа. Эх нутгаа санах явдал тэдэнд гардаг байсан байж болно, гэвч түүнийгээ илчлэхгүй гэсэн эрхэм дээд чанарыг биедээ шингээсэн хүмүүс байв. Гэвч тийм нэг жуулчдын нэгнийх нь үгээр түүний дотоод сэтгэлгээний ертөнцийг бид танин мэдэж болох билээ. Тэр алс холын оронд очоод эх орноо эргэн санаж, түүнийг дурсан мөрөөдөх болжээ. Түүний нэрийг Сунь Юн гэдэг. Тэр хүн Сюань Цзанаас зуун жилийн өмнө Энэтхэгт очжээ. Сунь Юн баруун хойд Энэтхэг дэх Гандхарын уулсын оронд байх үедээ «Сэрүүн салхи сэрчигнэн үлээж, шувууд жиргэлдэн, хаврын модод цэцэглэж, өнгө өнгийн түмэн цэцэг дунд эрвээхэйнүүд нисэн наадсан алс холын орны тэр бүх гоо үзэсгэлэнг ширтэн сууснаа эх орноо мөрөөдөх сэтгэл аяндаа төрж, улмаар сэтгэлийн гунигт автан хүндээр өвчилсөн билээ» хэмээн өгүүлсэн байв. 

	Монгол хэвлэлийн газраас

	Зөвлөлтийн хэвлэлийн газраас

	Оршил өгүүлэл

	Зөвлөлтийн уншигчдад

	Өмнөх үг

	Дөрөв дэх хэвлэлд зориулсан оршил

	Нэг дэх хэвлэлд зориулсан зохиогчийн өмнөх үг

	Төрсөн өдөрт зориулсан захидал

	1. Шинэ жилийн бэлэг

	2. Түүхийн сургамж

	3. Инкилаб Зиндабад

	4. Ази ба Европ

	5. Эртний соёл иргэншил ба бидний өв уламжлал

	6. Эллинүүд

	7. Грекийн хот˗улс

	8. Өрнөд азид байсан эзэнт гүрнүүд

	9. Хуучин уламжлалын балаг

	10. Эртний Энэтхэгийн тосгон˗улс

	11. Хятад орон нэгэн мянган жилийн хугацаанд

	12. Өнгөрсний дуудлага

	13. Баялаг хэнд очиж байв аа

	14. Христосын мэндлэхээс өмнөх зургаа дахь зуун ба шашин

	15. Перс ба Грек

	16. Эртний Грекүүдийн сүр хүчин

	17. Нэрт байлдан дагуулагч сэхүүн зант хүн

	18. Чандрагупт Маурья ба «Артхашастра»

	19. Гурван сар!

	20. Аравийн тэнгис

	21. Амарч аялан яваагаар зүүдэлсэн минь

	22. Амьдрахын төлөө хүний тэмцэл

	23. Тойм

	24. Бурхны ивээлт Ашуг хаан

	25. Ашугийн үеийн дэлхий дахин

	26. Цин, Хан улсын үе

	27. Ром Карфагены эсрэг

	28. Ромын бүгд найрамдах улс эзэнт гүрэн болсон нь

	29. Өмнөд Энэтхэг умардаасаа давамгайлах болов

	30. Хил залгасан Кушаны эзэнт улс

	31. Есүс ба Христос

	32. Ромын эзэнт гүрэн

	33. Ромын эзэнт гүрэн бутарч хоосон нэр болон хувирсан нь

	34. Дэлхий дахины улс гэсэн үзэл

	35. Парфи ба Сасанид

	36. Өмнөд Энэтхэг колонитой болсон нь

	37. Гуптүүдийн эзэмшлийн үе дэх индустаны түрэмгийлэл

	38. Хүннү нар Энэтхэгт орж ирсэн нь

	39. Энэтхэг гадаад зах зээл дээр ноёрхсон нь

	40. Улс орон, соёл иргэншлийн мандал, мөхөл

	41. Тан улсын үеийн Хятадын хөгжилт

	42. Чосон ба Дай Ниппон нар

	43. Харшавардхан ба Сюань цзан

	44. Өмнөд Энэтхэгээс олон хаад, жанжин бас нэг их хүн төрсөн нь буй

	45. Энэтхэг орон дундад эртний үед

	46. Тансаг сайхан Ангкор ба Шривиджайя хот

	47. Ромыг дахиад л харанхуй манан бүрхэв

	48. Исламын үүсэл

	49. Арабууд испаниас монгол хүртэл байлдан дагуулсан нь

	50. Багдад ба Харун˗ар˗Рашид

	51. Харшаас Махмудын үе хүртэлх умард Энэтхэг

	52. Европын орнууд үүссэн нь

	53. Феодалын систем

	54. Хятад улс нүүдэлчдийг өрнө зүг тухирсан нь

	55. Япон дахь Сёгуны хаанчлал

	56. Хүн эрж хайсаар л

	57. Манай эриний анхны мянган жилийн төгсгөл

	58. Ази, Европыг эргэж нэг харвал

	59. Америкийн Май нарын соёл иргэншил

	60. Мохенжо˗˗Дарод дахиад нэг очъё

	61. Кордова ба Гранада

	62. Загалмайтны аян дайн

	63. Загалмайтны аян дайны үеийн Европ

	64. Европын хотууд үүссэн нь

	65. Афганчууд Энэтхэгт довтлов

	65. Делийн хаан˗боолууд

	67. Чингис хаан Ази, Европыг донсолгосон нь

	68. Монголчууд дэлхийг ноёрхсон нь

	69. Их жуулчин Марко Поло

	70. Католик сүм хийд дайнч болсон нь

	71. Нэр сүрийн эсрэг тэмцэл

	72. Дундад эртний үе төгссөн нь

	73. Тэнгисийн зам нээсэн нь

	74. Монголын эзэнт гүрэн задран унасан нь

	75. Энэтхэг хэцүү асуудлаа шийдэхээр завднам

	76. Өмнөд Энэтхэгийн хаанчлал

	77. Виджаянагар 

	78. Малай орны эзэнт улсууд болох Маджапахит ба Малакка

